
რეზონანსი

"ან უნდა მართო სააკაშვილივით, ან მივალთ შევარდნაძემდე" / ვახტანგ ძაბირაძე თვლის, რომ მართვის ამ სტილით კრიმინალის შემცირება ვერ მოხერხდება (რეზონანსი)

ავტ. თიკო ოსმანოვა

ინტერვიუ ვახტანგ ძაბირაძესთან. 

ექსპერტი ვახტანგ ძაბირაძე გამოცემასთან საუბრისას ქვეყანაში მიმდინარე პროცესებს აფასებს. კითხვაზე, რამ განაპირობა კრიმინალური შემთხვევების მატება, ის პასუხობს, რომ სახელმწიფოს მოქმედების სისტემა ძალიან ჰგავს საბჭოურ და ტოტალურ სისტემას: „დღევანდელი ხელისუფლება არ აკეთებს იმას, რასაც აკეთებდა "ნაციონალური მოძრაობა". ამიტომ სისტემა დარჩა იგივე, რეჟიმი მოეშვა და ბუნებრივია, კრიმინალი გაიზრდება.“ - აღნიშნავს ექსპერტი.
ძაბირაძის მოსაზრებით, თუკი მთლიანად სისტემა არ შეიცვლება, ქვეყანა ისევ პოლიციური რეჟიმისკენ წავა  და ვერც კრიმინალის შემცირება მოხერხდება.

რაც შეეხება საპრეზიდენტო არჩევნებს, რესპონდენტი ფიქრობს, რომ  მთლიანად ოპოზიციურ სპექტრს მოუწევს კომპრომისებზე წასვლა, რადგან ცალკე აღებული მარგველაშვილი ვერ შეძლებს სახელისუფლო კანდიდატისთვის სერიოზული წინააღმდეგობის გაწევას. ძაბირაძე დასძენს, რომ თუ ოპოზიციას უნდა, წინააღმდეგობა გაუწიოს ხელისუფლებას, ერთიან მოქმედებაზე უნდა შეთანხმდეს. 
საფონდო კრიზისით საქართველო იხეირებს კიდეც / ასეთ დროს დოლარი სუსტდება, ნავთობი იაფდება, ხოლო იმპორტირებული საქონლის ღირებულება მცირდება (რეზონანსი)

ავტ. მარი ჩიტაია

სტატიის ავტორი წერს, რომ მსოფლიო საფონდო ბირჟაზე კრიზისი საქართველოს ეკონომიკაზე გავლენას ვერ მოახდენს, ამ პროცესისგან ქვეყანამ შეიძლება, იხეიროს კიდეც, რადგან, როგორც წესი, ასეთ მოვლენებს მოჰყვება დოლარის შესუსტება, შესაბამისად, ლარის გამყარების პერსპექტივა მეტია. 
ეკონომისტები ვარაუდობენ, რომ ადგილობრივ ბაზარზე იმპორტული პროდუქტი გაიაფდება და სამომავლოდ ლარის კურსიც მეტ-ნაკლებად დასტაბილურდება. ეკომონისტი ემზარ ჯგერენაია ფიქრობს, რომ საქართველოს ამ პროცესისგან არაფერი ემუქრება, პირიქით, მეტი სარგებლის მიღება შეუძლია. „ადგილობრივ ბაზარზე სწრაფი რეაქცია თუ მოხდება, ვფიქრობ, რომ ლარი გამყარდება, რაც იმპორტირებული პროდუქტის გაიაფებას გამოიწვევს. ამისთვის მთავარია, რომ ბიზნესის რეაქციამ არ დააყოვნოს.“ - დასძენს ჯგერენაია. 


"ნაცმოძრაობასთან" დაკავშირებული ადამიანები "ბადაგონს" მიადგნენ / სალაყაია: დავით ბეჟუაშვილისა და კახა დამენიას კომპანიის ხელში ჩაგდების მიზანი ამოძრავებთ (რეზონანსი)

ავტ. მარი ჩიტაია

კომპანია "ბადაგონის" დამფუძნებელი "ნაციონალური მოძრაობის" წევრსა და წინა ხელისუფლებასთან დაკავშირებულ პირებს კომპანიის მითვისების მცდელობაში სდებს ბრალს. ფინანსთა სამინისტროს საგამოძიებო სამსახურის "ბადაგონში" შესვლას კომპანიის ხელმძღვანელი გიორგი სალაყაია "ნაციონალური მოძრაობის" დეპუტატ დავით ბეჟუაშვილისა და ეკონომიკის მინისტრის ყოფილ მოადგილე კახა დამენიას ინტერესებს უკავშირებს.

სპეციალისტების აზრით, "ბადაგონის" მიმართ ნეგატიური გავლენის ნიშნები აშკარად შეიმჩნევა. საგადასახადო სფეროს ექსპერტი აკაკი ჩარგეიშვილის თქმით, წარმატებული ღვინის კომპანიის მიმართ ინტერესი ბუნებრივია, თუმცა მისთვის უცნობია, რეალურად რამდენად საფუძვლიანია ამ საქმეში "ნაციონალური მოძრაობის" წარმომადგენელთა მისამართით გამოთქმული ბრალდება. ჩარგეიშვილი ამბობს, რომ "ბადაგონის" მიმართ ნეგატიურ მოვლენას აქვს ადგილი, რაც კომპანიისთვის ზიანის მომტანია.
ერთ კომპანიაში, საშუალოდ, 10 დარღვევა ფიქსირდება / გაფრთხილებული ორგანიზაციებისგან მხოლოდ 23%-მა მეტ-ნაკლებად გამოასწორა პრობლემა (რეზონანსი)
ავტ. ნათია ლომიძე

გამოცემის ინფორმაციით, სხვადასხვა დამსაქმებელ ორგანიზაციებში შრომის პირობების მხრივ ვითარება საგანგაშოა. შემოწმების შემდეგ ერთ კომპანიაში, საშუალოდ, 10 დარღვევა ფიქსირდება. შრომის ინსპექციის წარმომადგენლები კომპანიებში არსებულ მძიმე მდგომარეობაზე საუბრობენ და აცხადებენ, რომ სიტუაციის გამოსწორება მხოლოდ მკაცრ რეგულაციას შეუძლია, რაც მნიშვნელოვნად შეამცირებს პრობლემებს.
შრომის ექსპერტმა ნიკა კაკალაშვილმა განმარტა, რომ კომპანიებს, რომლებიც შრომის პირობებს არღვევენ, საკმაოდ მცირე სანქცია ეკისრებათ, რაც მათ დისკომფორტს სულაც არ უქმნის და შეიძლება, მსგავსი ფაქტები სხვა დროსაც გამოვლინდეს.
სტატიაში ნათქვამია, რომ კომპანიების უმეტესობას შრომის ინსპექციის მიერ მიღებული შენიშვნები არ გაუთვალისწინებია, რაც შრომის ინსპექციის წარმომადგენელი ბექა ფერაძის თქმით, შემდგომში დაჯარიმებას ითვალისწინებს. მისი ინფორმაციით, კანონპროექტი პარლამენტში საკომიტეტო მოსმენაზეა გატანილი და მას უახლოეს პერიოდში საბოლოო სახე მიეცემა.

ქართული მოიერიშე "ჯე 31 ბორა" ქართული ცის დასაცავად / "მოდერნიზებული "სუ-25"-ის მომხმარებელი, პირველ რიგში, ქართული არმია უნდა იყოს" (რეზონანსი)
ავტ. ნინო ქეთელაური

სტატიაში საუბარია "თბილავიამშენის" მიერ ახალი მოიერიშე თვითმფრინავის, "ჯე 31-ბორას" შექმნასთან დაკავშირებით მიმდინარე სამუშაოებზე. როგორც ცნობილია, ის იქნება სრულიად ახალი საბრძოლო თვითმფრინავი, რომელშიც რუსული წარმოების არცერთი დეტალი არ იქნება.
ანალიტიკოსი სამხედრო-პოლიტიკურ და უსაფრთხოების საკითხებში ამირან სალუქვაძე აღნიშუნულ ფაქტს დადებითად აფასებს და ამბობს, რომ საქართველოში, სამხედრო მრეწველობასთან ერთად, მაღალი ტექნოლოგიები უნდა განვითარდეს. მისივე თქმით, "სუ-25"-მა დროის გამოცდას გაუძლო და ყველა ომსა თუ კონფლიქტში მიიღო მონაწილეობა, შესაბამისად, მისით დაინტერესებას აუცილებლად გამოთქვამენ პოსტსაბჭოთა სივრცეში, აზიურ ქვეყნებში, აფრიკაში, თუმცა მომხმარებელი, პირველ რიგში, ქართული არმია უნდა იყოს.
ახალი თაობა
მამუკა კაციტაძე: „ჯოხც რომ ჩაარჭოს „ქართულმა ოცნებამ“, ის პრეზიდენტი გახდება“ (ახალი თაობა)

ავტ. ნათია ხურცილავა

ინტერვიუ მამუკა კაციტაძესთან.

„ახალი მემარჯვენეების“ ლიდერი მამუკა კაციტაძე მიმდინარე პოლიტიკურ პროცესებს აჯამებს და ხაზს უსვამს საპრეზიდენტო არჩევნების მნიშვნელობას. მისი შეფასებით, სამწუხარო რეალობაა, რომ ქვეყანაში ძალთა თანაფარდობის, პოლიტიკური გავლენის და რეიტინგების თვალსაზრისით არაფერი შეცვლილა და „ქართულმა ოცნებამ“ ვინც არ უნდა აირჩიოს საპრეზიდენტო კანდიდატად, ის უპირობოდ მოიპოვებს გამარჯვებას. 
ექსპერტის მოსაზრებით, პრეზიდენტი უნდა იყოს არაპარტიული პიროვნება, რაც მისცემს პოლიტიკურ პარტიებს შესაძლებლობას, რომ ჩამოყალიბდნენ ასეთ კანდიდატზე, თუკი შეძლებენ, მოთოკონ საკუთარი პარტიული ამბიციები. კაციტაძე დასძენს, რომ წინააღმდეგ შემთხვევაში, ეს ბრძოლა მოგების შანსის გარეშეა. 
„პეროვსკაიაზე უცხოელებმა აიკლეს იქაურობა, პატრული კი ვერაფერს ეუბნება!“ / მამუკა არეშიძე: „თუ არაფერი შეიცვალა, ქურდული მენტალიტეტი დაბრუნდება“ (ახალი თაობა)

ავტ. ნონა ცაბაძე

ინტერვიუ მამუკა არეშიძესთან.

ექსპერტი მამუკა არეშიძე გამოცემასთან საუბრისას აღნიშნავს, რომ ქვეყანაში კრიმინოგენური ვითარება ძალიან დამძიმდა, ამის მიზეზი კი სამართალდამცველთა არაპროფესიონალიზმი და მაკონტროლებელი რგოლის სისუსტეა. 
„ჩემი რჩევა იქნება ხელისუფლების მიმართ, რომ ყველა ძალოვანი უწყების გენინსპექცია  გამოვიდეს სამინისტრების შემადგენლობიდან და დაექვემდებაროს პირდაპირ პრემიერს. ხშირ შემთხვევაში, იქ ნაცნობ-ახლობლობის ინსტიტუტი მუშაობს და არაპროფესიონალიზმი და საქმისადმი არაკეთილსინდისიერი მიდგომა დაუსჯელი რჩება“. - ამბობს რესპონდენტი. ის ასევე აცხადებს, რომ კოჰაბიტაცია დაუშვა მთავრობამ და „ქართულმა ოცნებამ“ და ამიტომაც, ყველაფერზე პასუხისმგებელი სწორედ ისინი არიან. 
არეშიძე სერიოზულ კორუფციულ ნიშნებს ხედავს ზოგიერთი საქმის გამოძიებაშიც და განმარტავს, რომ ეს აჩენს ეჭვებს დაუსჯელობის სინდრომთან დაკავშირებით. ის ქვეყანაში ქაოსის დაწყების ნიშნებსაც ამჩნევს.
არეშიძე დასძენს, რომ სამართალდამცველები უცხო ქვეყნების მოქალაქეებს მხოლოდ ნარკოდანაშაულის ფაქტზე, ან საზღვრის უკანონო კვეთისთვის აკავებენ, ხოლო საზოგადოებრივი წესრიგის დარღვევისთვის პასუხს არ სთხოვენ. მისივე განმარტებით, თბილისის ცენტრალურ ქუჩებში ამ ტენდენციის დამადასტურებელი ფაქტები ყოველდღე ხდება.
ნანა კაკაბაძე: „დოდოს ფინანსურად ძალიან უჭირდა და ქირით ცხოვრობდა“ / „რამდენჯერმე ჩემი ნახვა უნდოდა და რატომღაც გადაგვედო ეს შეხვედრა“ (ახალი თაობა)

ავტ. ნონა ცაბაძე

სტატიაში საუბარია ყოფილი პოლკოვნიკი დოდო გუგეშაშვილის ოჯახზე თავდასხმის ფაქტზე. გამოცემასთან საუბრისას უფლებადამცველი ნანა კაკაბაძე არ გამორიცხავს, რომ მომხდარის მიზეზი ყოფილიყო რაიმე დაპირისპირება ან შურისძიების მოტივი, თუმცა, კონკრეტულ მიზეზებზე საუბარი უჭირს. კაკაბაძე აღნიშნავს, რომ დოდო გუგეშაშვილს ფინანსურად მძიმე მდგომარეობა ჰქონდა და ნაქირავებ ბინაში ცხოვრობდა. ის ასევე იხსენებს გუგეშაშვილის თხოვნას შეხვედრასთან დაკავშირებით, რომელიც ვერ შედგა. უფლებადამცველისთვის უცნობია, რასთან დაკავშირებით სურდა დაზარალებულს მასთან საუბარი. 
კაკაბაძის თქმით, დამნაშავე მათ საცხოვრებელ სახლში დედა-შვილის მოსაკლავად გამიზნულად მივიდა, რადგან ორივე მათგანს სასიკვდილო ჭრილობები აქვთ მიყენებული. 

„ქართული მარში“ დავით საგანელიძეს ნაგვის ურნაში ჩატენვით ემუქრება / ლადო სადღობელაშვილი: „ყველა კორუმპირებულ ჩინოვნიკს მივაკითხავთ (ახალი თაობა)
ავტ. შორენა მარსაგიშვილი

ინტერვიუ ლადო სადღობელაშვილთან.

მოძრაობა „ქართული მარშის“ ერთ-ერთი ლიდერი ლადო სადღობელაშვილი საპარტნიორო ფონდის აღმასრულებელი დირექტორის, დავით საგანელიძის ქონებრივი დეკლარაციის გაცნობის შემდეგ აცხადებს, რომ დაუჯერებელია, ადამიანი მთელი ცხოვრება პარლამენტარი იყოს და უმოკლეს ხანში მილიონერი გახდეს. მისივე თქმით, ქვეყანას მის მიერ მოზიდული ჩინური ინვესტიციები სარგებელს ვერ მოუტანს, რადგან ეს მხოლოდ ჩინეთის ეკონომიკას და ჩინელ ხალხს წაადგება. 
სადღობელაშვილი იხსენებს საგანელიძესთან შეხვედრას. მისი განმარტებით, პირობა დადო, რომ ყველა კორუმპირებულს ფაქტის წინაშე დააყენებს და მათთან ბრძოლაში უკმპრომისო იქნება. რესპონდენტის განმარტებით, საგანელიძეს დაემუქრა, რომ ნაგვის ურნაში ჩატენიდა, რასაც მისი ოფისის წარმომადგენლების მხრიდან განგაში მოყვა. 
სადღობელაშვილი დასძენს, რომ მის თანამოაზრეებს კითხვები აქვთ შს მინისტრ გიორგი გახარიასთანაც და უახლოეს დღეებში მის სამუშაო კაბინეტსაც მიადგებიან. 
„საქართველოს ნატოში გაწევრიანება სოხუმის და ცხინვალის მიმართ მეხუთე მუხლის შეჩერებითაა შესაძლებელი“ / მამუკა გვაძაბია: „ტრამპი ტრამპლინია საქართველოს ნეტოსკენ მიმავალ გზაზე“ (ახალი თაობა)
ავტ. გულიკო ბალაძე

ექსპერტი მამუკა გვაძაბია გამოცემასთან საუბრისას საქართველოს ნატოში გაწევრიანების პერსპექტივებს განიხილავს. მისი თქმით, ამერიკულმა ფონდმა „მემკვიდრეობა“ გამოაქვეყნა ახალი სტრატეგია, რომლის თანახმად, საქართველოს ნატოში გაწევრიანების შემთხვევაში აფხაზეთის და სამხრეთ ოსეთის მიმართ არ ამოქმედდება ნატოს წესდების მე-5 მუხლი, შესაბამისად, საქართველოს აღარ მოუწევს, დაელოდოს მისი ტერიტორიების სრულ დეოკუპაციას. მისივე თქმით, ეს არის დროებით დათქმა და საქართველო ნატოს წევრი გახდება გაეროს მიერ აღიარებული საზღვრების ფარგლებში. 
გვაძაბიას თქმით, საქართველოს ნატოში გაწევრიანების ახალი სტრატეგია ფართო განხილვას საჭიროებს. ის ასევე დასძენს, რომ აშშ-ის პრეზიდენტი დონალდ ტრამპი ტრამპლინი გახდება საქართველოსთვის ნატოსკენ მიმავალ გზაზე. 
ახალი სკანდალი ციანიდის საქმეში / ვინ სთავაზობდა დუმილის სანაცვლოდ მამა გიორგის თავისუფლებას (ახალი თაობა)

ავტ. შორენა მარსაგიშვილი

სტატიის თანახმად, გუშინ, მამა გიორგი მამალაძემ „ციანიდის საქმის“ სასამართლო პროცესზე სკანდალური განცხადება გააკეთა, კერძოდ,  თქვა, რომ მას კონკრეტული პირები დუმილის სანაცვლოდ თავისუფლებას სთავაზობდნენ. 
დეკანოზის ადვოკატმა გიორგი ფანცულაიამ განმარტა, რომ საუბარი არ არის პროკურატურის წარმომადგენლებზე. 
მამალაძემ კი არ დააკონკრეტა, იყვნენ თუ არა ისინი სასულიერო პირები. 
გიორგი ფანცულაიას თქმით, დეკანოზმა გუშინ, საბოლოო სიტყვაში იმ ზეწოლაზეც ისაუბრა, რომელსაც მასზე პროკურატურა ახორციელებდა.

